
Shaunakaproktam Vishnu Stotram

శౌనకప్రోక్తం   విష్ణుస్తోత్రమ్ 

విష్ణవే  విష్ణవే  నిత్యం విష్ణవే  విష్ణవే  నమః ।
జిష్ణవే  జిష్ణవే  సర్వం జిష్ణవే  జిష్ణవే  నమః ॥ ౩॥
నమామి విష్ణుం  బుద్ధిస్థమహఙ్కారగతం   హరిం
చిత్తస్థమీశమవ్యక్తమనన్తమపరాజితమ్  ।
విష్ణుమీడ్యమశేషేశమనాదినిధనం  విభుమ్ ॥ ౪॥
విష్ణుశ్చిత్తగతో  యన్మే విష్ణుర్బుద్ధిగతశ్చ   యత్ ।
యచ్చాహఙ్కారగో విష్ణుర్యద్విష్ణుర్మయి   సంస్థితః  ॥ ౫॥
కరోతి కర్తృభూతోఽసౌ స్థావరస్య  చరస్య చ ।
తత్పాపం నాశమాయాతు తస్మిన్నేవ విచిన్తితే ॥౬॥
ధ్యాతో హరతి యః పాపం స్వప్నే దృష్టః  శుభావహః ।
తముపేన్ద్రమహం  విష్ణుం  నతోఽస్మ్యార్తిహరం హరిమ్ ॥ ౭॥
జగత్యస్మిన్నిరాధారే మజ్జమానే  తమస్యధః ।
హస్తావలమ్బదం విష్ణుం  ప్రణతోఽస్మి  పరాత్పరమ్ ॥౮॥
సర్వేశ్వరేశ్వర విభో పరమాత్మన్నధోక్షజ ।
హృషీకేశ హృషీకేశ హృషీకేశ నమోఽస్తు తే ॥౯॥
నృసింహానన్త గోవిన్ద భూతభావన కేశవ ।
దురుక్తం దుష్కృతం ధ్యాతం ప్రశమాగ్ర్య   నమోఽస్తు తే ॥ ౧౦॥
యన్మయా చిన్తితం దుష్టం  స్వచిత్త్వవశవర్తినా ।
నరకావహమత్యుగ్రం  తచ్ఛమం నయ కేశవ ॥ ౧౧॥
బ్రహ్మణ్యదేవ  గోవిన్ద పరమార్థపరాయణ  ।
జగన్నాథ జగద్ధాతః  పాపం ప్రశమయాచ్యుత  ॥ ౧౨॥
యచ్చాపరాహ్నే పూర్వాహ్నే మధ్యాహ్నే చ తథా నిశి ।
కాయేన మనసా వాచా కృతం పాపమజానతా ॥ ౧౩॥

జానతా వా హృషీకేశ పుణ్డరీకాక్ష  మాధవ ।
నామత్రయోచ్చారణతస్తత్ప్రయాతు  మమ క్షయమ్ ॥ ౧౪॥
శారీరం మే హృషీకేశ పుణ్డరీకాక్ష  మానసమ్ ।
పాపం ప్రశమయాద్య  త్వం వాక్కృతం మమ మాధవ ॥ ౧౫॥
యద్వ్రజన్యత్స్వపన్భుఞ్జన్యదుత్తిష్ఠన్యదాస్థితః    ।
కృతవాంశ్చాపి యచ్చాహం కాయేన మనసా గిరా ॥ ౧౬॥
మహత్స్వల్పమతిస్థూలం  కుయోనినరకావహమ్ ।
యాతు ప్రశమనం  సర్వం వాసుదేవస్య కీర్తనాత్ ॥ ౧౭॥
పరం బ్రహ్మ  పరం ధామ పవిత్రం  పరమం చ యత్ ।
తస్మిన్సఙ్కీర్తితే విష్ణోః  పాదే పాపం ప్రణశ్యతు  ॥ ౧౮॥
సూరయోయత్ప్రవేక్ష్యన్తి హ్యపునర్భవకాఙ్క్షిణః  ।
మమాఖిలం దహ త్వం హి తద్విష్ణోః  పరమం పదమ్ ॥ ౧౯॥
యత్ప్రాప్య న నిన్వర్తన్తే  గన్ధస్పర్శాదివర్జితమ్   ।
పాపం ప్రణాశయత్వద్య  తద్విష్ణోః  పరమం పదమ్ ॥౨౦॥
సదసద్యత్తథా వ్యక్తావ్యక్తరూపమజాజరమ్ ?

ప్రణమామి  జగద్ధామ  తద్విష్ణోః  పరమం పదమ్ ॥౨౧॥
శారీరే మానసే చైవ  పాపే వాగ్జే చ పార్థివ
కృతే సమ్యఙ్నరో భక్త్యా పఠేచ్ఛ్రద్ధాసమన్వితః  ।
ముచ్యతే సర్వపాపేభ్యః కృష్ణనామప్రకీర్తనాత్    ॥౨౨॥
ఉచ్చార్యమానే చైతస్మిన్దేవదేవస్య   సంస్తవే ।
విలయం పాపమాయాతి భాణ్డమామమివామ్భసి  ॥౨౩॥
తస్మాత్సఞ్చిన్తితే పాపే సమనన్తరమేవ తే ।
జప్తవ్యమేతత్పాపస్య ప్రశమాయ  మహీపతే ॥౨౪॥
ఇతి విష్ణుధర్మేషు  త్రినవతితమోఽధ్యాయాన్తర్గతం   శౌనకప్రోక్తం 

విష్ణుస్తోత్రం   సమ్పూర్ణమ్  ।

